ТУКАЙ РАЙОНЫ БӘТКЕ УРТА ГОМУМИ 
БЕЛЕМ БИРҮ МӘКТӘБЕ 

(ДӘРЕС - СӘЯХӘТ)
Тукай районы Бәтке урта гомуми белем бирү мәктәбенең югары категорияле татар теле һәм әдәбияты укытучысы Якупова Гөлсинә Зәки кызының дәрес эшкәртмәсе
2009 нчы ел. 
Максат: 1. Компьютер технологияләрен кулланып, укучыларны сүзләрне кушу ысулыллары белән таныштыруны дәвам итү, аларның мәгънә мөнәсәбәтләрен ачыклау, дөрес язылышын өйрәтү;

2. Тел чараларының берсе буларак, парлы сүзләрнең сөйләмдә тоткан урынын билгеләү;

3. Укучыларга туган телебезнең матурлыгын, байлыгын курсәтү аша аны өйрәнүгә кызыксыну уяту, мәхәббәт һәм горурлану хисләре тәрбияләү.

Җиһазлау: компьютер, экран, проектор, музыкаль үзәк, тестлар.

Дәрес барышы
I. Оештыру этабы. Уңай психологик халәт тудыру.

Укытучы. Исәнмесез. Хәерле көн! Кәефләрегез ничек? (Кояшлы көн кебек). Укучылар, урамда балкыган кояш кебек, бер-берегезгә карап елмаегыз да гәүдәләрне туры итеп куеп, дөрес итеп утырыгыз, дәресне башлыйбыз.

Сез сәяхәт итәргә яратасызмы? Сүзләр иленә сәяхәт итәсегез киләме? (Әйе). Без бүгенге сәяхәтебезгә самолетта кузгалабыз. (Экранда самолет рәсеме күрсәтелә) (Музыка яңгырый).

II. Өй эшен тикшерү этабы.

Укытучы. Укучылар, карагыз әле, алдыгызда бер утрау күренә. Нинди утрау икән ул? Экранга карыйбыз. (Экранда бирем язылган).

Биремнән сүзләрне укырга һәм аларның төрен билгеләргә:

көнкүреш, унъеллык, халыкара, башкала, ярымутрау , Гөлчәчәк.

Укытучы. Димәк, болар нинди сүзләр? Алар ничек ясалган?

(Укучыларның жавабы).

Укытучы. Бик дөрес, болар кушма сүзләр. Укучылар, сез дә кушма сүзләр уйлагыз әле.

(Укучыларның һәрберсе берәр кушма сүз әйтә).
Укытучы. Хәзер сезгә шундый бирем бирелә. Үзегез уйлаган сүзләр белән җөмләләр төзергә. (Укучылар биремне үтиләр).
Укытучы. Искә төшерик әле, нинди сүзләрне без кушма сүзләр дип йөртәбез? Җавап биргәндә бер-берегезне игътибар белән тыңлагыз, хата китсә, төзәтергә әзер булыгыз. (Укучылар кушма сүзләрнең билгеләмәсен әйтәләр).

(Музыка уйный)

III. Укучыларны яңа белемнәрне үзләштерүгә әзерләү этабы.

Укытучы. Сәяхәтне дәвам итәбез. Каршыбызда тагын бер утрау. Ул утрау безнең өчен әлегә таныш тугел, серле. Хәзер без сезнең белән аның нинди утрау икәнен бергәләп ачыкларбыз. 

Укытучы. Сүзләрне кушу ысулы белән кушма сүзләр генә түгел, башка сүзләр дә ясала. Нинди сүзләр икәнен без белмибез. Шуңа күрә дә бу утрау әлегә безнең өчен серле булып санала. Бүгенге дәрестә бу сүзләрне кушуның тагын бер ысулы белән танышырбыз. Хәзер экранга карагыз, анда җөмләләр язылган. Әйдәгез, шушы җөмләләрне дөрес, матур итеп укыйбыз.

(Экранда татар халык мәкальләре язылган слайд күрсәтелә).
Укытучы. Укучылар, игътибар белән экранга карагыз әле, анда нәрсәләр язылган? (Укучыларның җаваплары). 

Укытучы. Бик дөрес, мәкальләр. Алар турында сез нәрсәләр беләсез? (Борынгы әби- бабаларыбыз тарафыннан уйлап чыгарылган һәм буыннан - буынга күчеп, бүгенге көнгә килеп җиткән мәкальләр, туган телнең матурлыгын, байлыгын күрсәтәләр).

(Укучылар мәкальләрне укыйлар).
Ипи-тоз якты йөз.

Ата-ана бердәм булса,

балалары күркәм үсә.

Ата-анага кадер күрсәткән

Бала-чагадан кадер күрер.

Бала егыла-егыла еламаска өйрәнер.

IV. Яңа белемнәрне үзләштерү этабы.

Укытучы. Укучылар, беренче җөмләдә астына сызган сүзләргә игътибар итегез әле. Бу сүзләр ничек ясалган? (Ике сүздән ясалган). Нинди сүзләрдән? Әйе, ата һам ана сүзләреннән.

Икенче җөмләне укыйбыз. Астына сызган сүзне атагыз әле. Әйе, бала-чага. Бу сүз ничек ясалган? (Укучыларның җаваплары).
Өченче җөмлә дә шулай тикшерелә. 

Укытучы. Димәк, нинди нәтиҗә ясыйбыз?

Укучылар нәтиҗә чыгаралар. (Ике сүзне теркәп яңа сүз ясалган).

Укытучы. Хәзер бу сүзләрнең мәгънәләрен ачыклыйк. 

Ипи-тоз. Бу ике сүз нинди мәгънә мөнәсәбәтендә торалар?

Ипи сүзе тоз сүзенең капма-каршысы. Бу антоним сүзләр.

Димәк, капма-каршы мәгънәле сүзләрдән парлы сүзләр ясалган.

Егыла-сыгыла. Бу очракта ике сүз кабатланып килә.

Укытучы. Укучылар, бу сүзләрнең язылышына игътибар итегез әле, алар ничек язылган ? (Сызыкча аша).
Димәк, бу сүзләрне ничек атарга була? (Экранда «Парлы сүзләр» дип язылган слайд яктыртыла)
Әйе, укучылар, болар парлы сүзләр. Без нинди утрауда сәяхәт итәбез? Бик дөрес, парлы сүзләр утравында. Димәк, бүгенге тема ничек атала? (Укучыларның җаваплары). 
Укытучы. Арыдыгызмы? Ял итәсегез киләме? Бу утраудан ерак түгел тагын бер утрау бар. Әйдәгез, шунда ял итеп алыйк. (Музыка яңгырый, утрау рәсеме күрсәтелә).
Укытучы. Бу утрау гади утрау түгел, бик серле утрау. Монда бөтен нәрсә дә серле икән. Хәзер күзләрне йомабыз да үзебезне шул утрауда итеп хис итәбез. (Магнитофон язмасында кошлар сайраган, җил искән тавышлар ишетелә. Релаксация.)
Укытучы. Утрауда сезне елмаеп аллы–гөлле чәчәкләр, кып-кызыл җиләкле аланнар каршы ала. Каршыгызда зәп-зәңгәр сулы тирән күл. Сез барыгызда шушы күлгә чумасыз, рәхәтләнеп су коенасыз. Сезгә рәхәт шундый рәхәт! Шоп-шома балыклар сезне сәламлыйлар, сезнең белән чума-чума йөзәләр. Судан чыккач, сез аландагы кып-кызыл җиләкләрне ашыйсыз Алар шундый тәмле, авызда эреп торалар. Кайтыр юлга чыкканда аллы–гөлле чәчәкләр сезне озатып калалар.

Укытучы. Ял иттегезме? Утрауда күңелле булдымы? Эшне дәвам итәбез. Экранга карыйбыз.

(Экранда таблица яктыртыла)

Укытучы. Әйдәгез, парлы сүзләрнең ясалу ысулларын бергәләп карыйк әле.

аң-белем көн-төн малай-шалай чут-чут

йөз-кыяфәт юк-бар ару-талу кат- кат

гыйлем-мәгърифәт вакытлы-вакытсыз алай-болай 
Димәк, парлы сүзләр нинди ысуллар белән ясалалар? 

Укучыларның җавабы: Парлы сүзләр бер-берсенә я мәгънәдәш, я капма-каршы мәгънәле, я аваздаш булган ике сүзне теркәү яисә бер үк сүзне кабатлау юлы белән ясалалар.

V. Яңа белемнарне ныгыту этабы.

Экранда бирем яктыртыла.

Бирелгән парлы сүзләрне аерым төркемнәргә туплап язарга.

Туган-тумача, мал-туар, дус-иш, карты-яше, ашыга-ашыга, җиләк-җимеш, аш-су, исәнлек-саулык, күзгә-күз.

Бирем тикшерелә, нәтиҗә чыгартыла.

Укытучы. Ә хәзер, укучылар, дәреслекләр белән эшлибез. 272 нче күнегүне карыйбыз. Нинди бирем бирелгән? (Укучылар биремне укыйлар)
Өлкән буын кешеләре- карт-коры; яшь кешеләр-яшь –җилкәнчек
Балалар-бала-чага

Төрле яшьтәге кешеләр - яше-карты

Туганнар – туган – тумача

Дуслар-дус-ишләр

Сәламәтлек-исәнлек-саулык.
Укытучы. Әйдәгез, күнегүне тикшерәбез. Игътибар белән тыңлагыз, җаваплар дөрес булмаса төзәтерсез.

(Укучылар күнегүне тикшерәләр).
Тестлар белән эш.

Тест сораулары.

1. Тәкдим ителгән сүзләр арасыннан парлы сүзләрне билгеләргә: 

а) үги ана яфрагы, мүк җиләге, сабан туе;

б) иртә-кич, кадер-хөрмәт, уй-фикер;

в) ашъяулык, башкала, өчпочмак

2. Парлы сүзләр ничә сүздән тора?

а) бер сүздән;

б) өч сүздән;

в) ике сүздән.

3. Парлы сүзләр ничек языла?

а) өтер аша;

б) сызыкча;

в) кушылып.

4. Сүзләрнең төрен билгелә:

иртә-кич, көн -төн, карты-яше

а) мәгънәдәш;

б) капма-каршы мәгънәле;

в) аваздаш.

Укытучы. Әйдәгез, тестларны тикшереп карыйк әле.

(Укучылар тестларны укый, аларның җаваплары укучылар тарафыннан бәяләнә)

Укытучы. Сез уеннар яратасызмы? Яратсагыз, хәзер без сезнең белән «Парлы сүзне тап!» уенын уйнарбыз. Уенны парлап башкарабыз. (Һәр партага открыткалар бирелә).
Укытучы. Сез шушы открыткалардан сүзләрне җыярсыз һәм анда парлы сүзнең рәсеме килеп чыгар (Укучылар үзләрнең килеп чыккан парлы сүзләрен укыйлар).
Укытучы. Сезнең каршыгызда сүзлекләр ята. Шушы сүзлекләр белән эшлибез. Бирем мондый: сүзлекләрдән тактага язылган сүзләрнең парларын табып тактага чыгып язарга. (Такта янында бер укучы эшли, калганнар урыннарда эш башкаралар)
VI. Йомгаклау.

Укытучы:

- Без бүген дәрестә нинди сүзләр илендә булдык? (Парлы сүзләр).
- Алар ничек ясала? (Бер үк сүзне кабатлау юлы белән ясала).
- Сөйләмдә парлы сүзләрне ни өчен кулланабыз? (Укучыларның җаваплары).
Укытучы:

- Кыенлыклар булдымы? Кайда? Ни өчен? Сез үзегездән канәгатьме? (Укучыларның җаваплары). 

Укучыларның белемен бәяләү.

Өй эше бирү.
1. Кагыйдә ятларга. 
2. Парлы сүзләр кертеп “Бакча эшләре” дигән темага инша язарга.

3. Парлы сүзләр кергән җыр өйрәнергә. 
Дәрес – сәяхәт тәмам. Рәхмәт. 
PAGE  
2

